
Erretirorik ez Miniarentzat

50 urte bete ditu autoetan txikienak, eta bizirik daude haren inguruan sortu diren mitoak.
P. Agirre - Donostia 

XX. mendeko auto berezienetakoa izan zen Minia, txikia eta bizia zelako goretsia. 50 urte bete ditu eta, erretiroa hartzeko asmorik gabe, muturra sartu nahi du XXI. mendeko autoen erakusleiho handian. Datorren astean aurkeztuko dute BMWren Mini berria, Frankfurten (Alemania), Automobilaren Nazioarteko Ferian. 

Miniaren jatorriko diseinuari eta neurriari eutsi nahi diete modelo berrian, horiek egin baitute erakargarri 50 urteotan. 3,41 metro luze izango da, zaharra baino sei zentimetro gehiago. Diseinuaren xehetasunak aurkezpen egunerako utzi dituzte, baina Miniaren izaera gorde nahi dutela esan dute BMWko arduradunek. Haien ustez, Miniaren arrakastak mende erdi iraun badu, haren diseinua indarrean dagoelako iraun du; horregatik, neurri txikiekin eta material arinekin gehiago lan egingo dutela iragarri dute. 

Miniaren arrakasta, baina, mitoan oinarritzen da batez ere, eta Minien zaleek klasikoaren sinpletasuna maite dute. «Helduentzako jostailua» deitu izan diote, pertsona bakoitzari egokitzen zaiola diote eta ez dela inoiz zahartzen. 

2000. urtean piztu zen Miniarekiko pasioa, fabrikatzeari utzi ziotenean, askotan gertatzen den bezala. Baina BMWk Rover erosi eta 2001ean enpresa alemana hasi zen Minia fabrikatzen; ez zituen, ordea, jarraitzaileak gogobete. Kirol autoaren itxurako eta bi jarlekuko bertsioa prestatu du orain, eta ikusmina piztu du iragarritako aurkezpenak. 
Txikia eta iraultzailea 

1959ko abuztuaren 26an aurkeztu zuen British Motor Corporationek (BMC) Minia, eta garai hartan auto txiki eta iraultzailea zen. 3,05 metro luze eta 1,40 zabal, garaieran 1,35 metro zituen, eta, hala ere, lau pertsona eta 195 kiloko karga eramateko lekua eta gaitasuna zituen. 600 kiloko pisuarekin eta 850 zentimetro kuboko motorrarekin, orduko 115 kilometroko abiadura hartzen zuen. Hasiera batean bi modutara deitu zitzaion, Austin Seven eta Morris-Mini Minor, desberdintasun txiki batzuk bakarrik zituzten arren. 1969tik aurrera Mini izen bakarra finkatu zen. 

Ahalik eta txikiena, gidatzeko ona, kontsumo txikikoa eta prezio baxuko autoa egiteko mandatua jaso zuen Alec Issigonisek Minia diseinatu zuenean. 496 libera esterlina balio zuen Inglaterran merkaturatu zutenean; egun 15.200 eurotik hasita eros daitezke (22.500 eurotik hasita, deskapotablea bada). 

1961ean aurkeztu zuten mitoa sortzen gehien eragin zuen modeloa: Mini Cooperra, John Cooper kirol autoen ekoizleak egindakoa. Hirutan irabazi zuen Montecarloko Rallya, eta The Italian job filmak egin zuen ezagun; pertsekuzio eszena ikusgarri batean parte hartu zuten hiru Mini Cooper autok. Auto lasterketa bat agertzen duen eszenarik onena, Erresuma Batuan iaz egin zuten inkesta baten arabera. Michael Cain protagonista zuen film horren bertsioa egin zuten 2003. urtean, Mini Cooper berriarekin. Miniak auto azkarrak baino erakargarriagoak dira ikusleentzat, zuzendariak esan zuenez, «pertsekuzioari kutsu britainiarra eta estatus kulturala ematen diotelako». 

Erresuma Batuan du jarraitzaile gehien Miniak. Abuztuaren 7tik 10era bitartean, milaka auto elkartu ziren Birmingham hirian, lehen Minia duela 50 urte hango lantegi batetik irten zela ospatzeko. 
Landabengo fabrikan eginak 

Baina Euskal Herrian ere ekoitzi dira auto horiek. 1968tik 1975era Nafarroako Landabengo fabrikatik irten ziren hainbat modelo: Minia, Mini Cooperra eta Mini familiarra, besteak beste. 1968an ia 15.000 auto ekoitzi zituzten han. Urte horretan, Erresuma Batuko egunkari handienetako kazetariak etorri ziren Nafarroara, Miniaren produkzioaren jarraipena egitera. «Harrituta geratu gara Espainian hain lantegi garbiak eta prestatuak daudela ikusita», idatzi zuen horietako batek. 

Landabengo lantegitik irteten ziren Miniek oso harrera ona izan zuten gizartean eta komunikabideetan. «Luxuzko autoa», «super-modeloa», «familia osoa eramateko modukoa» zen. 

